
Boer yn Fryslân


PIET ROZEBOOM | LEAUWE YN FRYSLÂN | SEPTIMBER 2020


OANLIEDING
Yn it winterskoft 2019/2020 ha ik yn de Redbadtsjerke yn Jorwert mei entûsjasme de kursus Leauwe yn Fryslân folge. Fjouwer dagen, te begjinnen mei it moarnsgebed, sa’t dat elke woansdeitemoarn hâlden wurdt yn Nykleaster. Hoewol ik Hollanner om utens bin, ha’k my altyd thús field by Fryske minsken. Wêr hat dat mei te krijen? De wize fan dwaan en litten jout my in gefoel fan waarmte. Ik sjoch: de Fries hat der ferlet fan om him/har yn syn/har memmetaal te uterjen, útsoarte op it persoanlike flak. Mar hy of sy is tagelyk twatalich en hâldt rekken mei ien dy’t Hollânsktalich is; dat merkbyt ik yn Aldeboarn.

Fan dizze kursus ha ik leard dat de Fryske taal en kultuer in wize fan dwaan is. By Noordmans kaam ik in útdaagjende stelling tsjin: “De Fryske Taelbeweging is ook een Geestbeweging”. De tael is for de Geest, hwet de loft is for de ljip…...Lykas sa’n ljip is de geest, dy’t myn tael ta syn elemint hat. Dan komt derút hwet der yn sit. As fansels komme wy dan út by (Verzamelde Werken, blz 336) de stille wûnderlike sprake fan it lân. Om de Hillige Geast as ljip te sjen jout in sprankeljend byld. It rekket my: in gelikenis mei de klassike foarstelling fan de Geast as do. De trinten dûker, de krûpele himelbestoarmer, de soarchsume briedklok, de fûgel sa tichteby yn ús eftertún, wier, sa kin ik de Geast Gods sjen, dy’t herten oerweldiget, kwea bestriidt en oandien krigel is.

Krekt yn Fryslân komt de taal fan de fûgel ta syn rjocht. Dat wide grutte fjild, grien, trochsnien mei sleatten, dêr’t de wolken oer hinne jeie. Dat prachtige spul fan ljocht en loft, krekt dêr dûkelet de ljip en giet er oer de wjuk! Aldeboarn mei rûnom greide. De boeren ûnderhâlde dit monumintale lân al sûnt iuwen. Krekt de boeren steane mei beide fuotten op dizze ierde, mei soarch foar de kij en ek de greidefûgels. Hoe kinst hjoeddedei boer wêze, bist der grutsk op en praatst der oer mei de Skepper?

WURKWIZE
Yn it begjin woe ik alle 35 boeren fan de tsjerke fan Aldeboarn benaderje: Hoe giet it mei jo as boer yn dizze spannende tiid? Spannend - op 4 oktober 2019 wie it Malieveld yn Den Haag fold mei trekkers en boeren: der wie foar de boeren in grins berikt troch de oerheid. Troch dizze grutte demonstraasje waard in ynkringend teken jûn, dat ik gearfetsje mei “tot hier en nu anders…..¨. Graach woe ik mei de boeren, dy’t ik kennen leard hie, oer harren prachtige berop yn petear oer de fraach hoe’t it hjoeddedei is om boer te wêzen. Dêrby woe ik graach hearre, wêr as men as boer God tsjinkomt yn it deistich libben. Al gau hearde ik, dat ik de latte foar mysels te heech lein hie mei it tal fan 35. Omdat ik boppedat in berop oannommen hie fan de Protestantske Gemeente Rijnsburg, ha ik myn doel bysteld en 7 petearen fierd. Dat wienen sân petearen mei boeren en harren partners (in maatskip), meastentiids oan de kokentafel ûnder in bakje kofje nei melkerstiid. Jong of fan middelbere leeftyd, of heit en soan; in grut of middelgrut bedriuw; ik moete hurdwurkjende, nofteren en soarchsume minsken mei passy! Yn dit stik nim ik ek mei, wat my troch oare Boarnsters ferteld is, sadat ek de ûnderfining fan in pensjonearre boer meisprekt op ‘e eftergrûn. Ik ha it o sa wurdearre om by harren thús te kommen foar de petearen. Myn respekt en leafde foar de boer yn Fryslân is grut!

Troch de kar fan 7 boeren beperke jo josels. Der is eins in fergrutglês lein by in lytse groep. Dêr is dit essay út ûntstien. It is in ferhaal fan sân boeren, dêr‘t ik persoanlik entûsjast oer en ja grutsk op bin! Dat der oare ferhalen binne is evidint! Der binne fansels minder entûsjaste en meigeande ferhalen; guon boeren sille folle feller reagearje. Dochs passe boppesteande petearen mei de boeren oer ‘t generaal wol yn it ferhaal, dat ik beharke ha yn de rom 7 jier yn Aldeboarn.

BOER WURDE
It makket yndruk hoe entûsjast men is om boer te wurden! Op jonge leeftyd wurdt it bedriuw somtiden al oernaam fan de âlden, omdat it nedige kaptaal hiel grut is en it dus wol tsien jier duorret om it rendabel te meitsjen. It liket der wol op, as sit it yn de genen: jo binne opgroeid mei boerebloed. Fan jongs ôf oan genietsje fan hoe’t kij harren hâlde en drage, de trekkers en oare masines, mar ek fan de ljip en de skries.It boerebedriuw giet it hiele gesin oan, ek as jo eins gjin boer wurde: kuile is “alle hands aan dek” foar allegearre! En wa ‘t as bern it bedriuw oernimt: de oare bern moatte it dy dan wol ta hawwe wolle, omdat it ek foar harren finânsjele gefolgen hat. Soms kin in bedriuw net fuortset wurde en dat is dan in yngripend barren. Soms kin it net trochgean, omdat it te krijen hat mei de finânsjes, mar soms ek troch de al ûnderfûne regeldruk fan de oerheid, of immen kiest foar in hiel oar berop. It falt wol op, dat der dan dochs wer wurk socht wurdt yn in sydtakke fan it boerebedriuw, bygelyks de meganisaasje.

In boer fielt him frij: jo kinne it sels regelje as jo op in middei nei in jierdei geane. Oan ‘e oare kant giet it wurk sân dagen yn ‘e wike troch en moatte jo der nachts út foar it kealjen fan in ko. Mar it genietsjen fan it sjen nei it groeien fan it gers en hoe’t de iene ko him oars gedraacht as de oare. Meastentiids keapje jo gjin kij, mar ha jo jo eigen opfok. Wol wurdt der ynseminearre mei it sied fan in goede bolle. It fokken op basis fan de ‘lijn’ dy’t der al yn it foargeslacht wie, is de basis, ek by útwreiding. Jo soenen oars frjemd bloed ynbringe en dat jout kâns op sykte. In feit is dat ek dit skaaimerk wat oanjout fan it eigene, fan geslacht op geslacht.

BOER WÊZE
Ik sjoch dat de boeren o sa grutsk binne! It is prachtich om boer te wêzen. Jo libje tichteby de natuer. In keal dat op ‘e wrâld kommen is, de greidefûgels yn ‘e maitiid, mar ek it wikseljen fan de seizoenen: wat is dat dochs prachtich. Simmers kinne jo mei spanning yn ‘e fierte nei de reinbuie sjen, wylst jo der winters net om male oft it no reint of net. Dy ôfhinklikheid hat wat moais: jo hawwe it net yn ‘e hân. Jo meitsje plannen en kieze, mar lang net alles kinne jo oersjen. It waar, ûntwikkelingen yn it bedriuw, it libben sit fol mei ûnwissichheden.

De drûchte fan de ôfrûne trije jier soarge foar problemen yn it feangreidegebiet; wol besprutsen mei it wetterskip en provinsje. Jo jouwe jo befinings en der wurdt nei harke. Mar ek it ynsjoch ripet; it lege lân kin úteinlik net behâlden wurde en dan moatte jo omsjen nei in oar bedriuw mei bettere omstannichheden.

In boer is selsstannich ûndernimmer, mar jo kinne it net allinnich. Dêrom hawwe jo adviseurs op it gebiet fan stikstof en fosfaat en noch folle mear. Der komme wol in stik as 7 à 8 adviseurs oer de flier, dêr keapje jo ekspertise fan yn. Dat hawwe jo nedich en it jout stipe. In melker in tal kearen yn ‘e wike soarget foar de ûntspanning, of jo ynvestearje yn automatisearring troch in melkrobot.

Yn de maatskip hawwe jo de taken ferdield. De partner fersoarget bygelyks de keallen of docht in wichtich part fan de administraasje. Mar ek kin de boerinne har it melken eigen meitsje, sadat sy by sykte byspringe kin. Mei bern kinne jo net foarsichtich genôch wêze: de grutte masines foarmje in mooglik grut gefaar. Mar al jong mei in pjut mei heit op ‘e trekker ride en dat is prachtich!

Oer ‘t algemien ha ik betrouwen beharke yn de petearen. Betrouwen yn de takomst fan it boerebedriuw. Ek yn de wikseljende regeljouwing en de gefoelens der oer (sjoch fierder) fernim ik de wil om troch te gean en ek de oertsjûging dat it slagget. Der wurdt kar út makke, mei it stribjen om net al te ôfhinklik te wurden fan mooglike feroarings. Der wurdt ynvestearre yn stadige groei om libbensfetber te bliuwen as bedriuw. It is in kar om gewoan troch te gean op in earlike manier, net sa sear tsjin it belied yn te gean, mar meibûge, sûnder jo eigenheid te ferliezen fansels.

BOER BLIUWE
Der is in dúdlik gefoel, dat de greidbuorkerij ûnder druk stiet troch it hieltyd wikseljende oerheidsbelied. Fan de polityk út wurde somtiden yngripende wizigings ynfierd, wylst de ynvestearring fan in eardere maatregel noch net iens werom fertsjinne is. Soms is in nije foarskreaune regel foar de bou fan in stâl net foldwaande ûndersocht of binne de mienings fan de saakkundigen net ienriedich. Sa wie der in beslút oer de roasters fan de stâlflier, dy’t de emisje ferbetterje soe. Uteinlik docht bliken dat de ‘aannames’ ferkeard binne! Sa’n maatregel kin dan kaptaalferneatiging ta gefolch hawwe en de dêrby hearrende frustraasje.

Fan in âldere boer (in pensjonearre boer bliuwt faak trochwurkjen by de opfolger oant op hege leeftyd) ha ik begrepen, dat der yndied tsien jier lyn folle mear blommen, krûden en ek fûgels wienen dan no. It wie in amtner dy’t fertelde hoe ‘t it no moast mei de greide en alle jierren kaam er te kontrolearjen op de útfiering: ynsiedzje mei Ingelsk raaigers, mei as gefolch it fernielen fan it greidelânskip; lisboksstâlen dêr’t wy no fan witte dat se net goed binne  foar de stikstof útstjit. De omskeakeling, wat eins wol needsaaklik is, kin net yn koarte tiid plak fine.

Der is in gefoel, dat de ferhâlding fuort is: de marzjes binne te lyts. in soad wurk stiet net yn ferhâlding ta de fertsjinsten. Jo hoege der net ryk fan te wurden, mar der is in earlike priis nedich. As boer ynvestearje jo en dat kinne jo mar yn in tal fan jierren werom fertsjinje. Wat soe it moai wêze as der fan de oerheid in konstant belied bepaald wurdt oer sa’n tsien jier, sadat jo witte wêr’t jo oan ta binne. It hieltyd wikseljen fan maatregels wurdt echt as in probleem sjoen. Der is by in soad boeren wol ynsjoch dat de bedriuwsfiering sa’t it no is net troch gean kin en der is reewilligens hjir belied op te fieren. Mar dan wol mei begryp en geduld en ek op in manier dat it bedriuwsresultaat net ûnder druk stiet.

It wol de boer wol oan dat jo te meitsjen krije mei tsjinslach en ûnwissichheid. Problemen binne der om op te lossen! In optimist ûntkent de realiteit, in pessimist prottelet en frustearret, mar de realist set de skouders der ûnder. Heechstwierskynlik is wat der no geande is, noch mar de helte fan wat der oan stiet te kommen oan nije maatregels. Mar jo wurkje gewoan troch en wreidzje op in earlike manier út. Der tsjin yn gean sil net folle opsmite sa tinkt men. Jo sille mei moatte, ek al is it dreech om der betrouwen yn te hâlden.

It is wol ris lestich hoe’t jo mei de publike opiny omgean moatte. Der is wol reeëns om út te lizzen hoe’t it der op de buorkerij om en ta giet, ek al moatte jo wol ris suchtsje as ien yn ‘e maitiid tsjin jo seit: o, no komme der wer kealtsjes, as wie it krekst sa as by it lamjen! Fan in sândeiske wurkwike út kinne jo bêst wat relativearje tsjinoer immen dy’t no ienkear 36 oeren yn ‘e wike wurket. Campina is in tal jierren lyn mei it ‘keurmerk planetproof’ fan start gien, yn gearwurking mei in groep boeren en natuerorganisaasjes. Men moat dan foldwaan oan in tal betingsten. Eins foldienen jo dêr al lang oan, mar jo dogge entûsjast mei. It blykt in boppeslach te wêzen mei winst foar boer en Campina en ek foar de konsumint. It is moai om der oan mei te wurkjen.

Ik ha fan ferskate boeren heard, dat sy de grutte demonstraasje fan 4 oktober 2019 posityf ûnderfûn ha. Dat joech utering oan in enoarm ûnbehagen. Fierder betrouwe se it oerlis ta oan harren belangenorganisaasje dy’t it profesjoneel en netsjes docht. Sels wolle se der net tefolle mei dwaande wêze, omdat it negative enerzjy jout. Leaver sette se harren yn foar in sûne bedriuwsfiering om net tefolle ôfhinklik te wêzen fan wikseljend belied. Der is ek wol respekt foar de minister fan Lânbou, dy’t ommers yn it politike ‘speelveld’ mei ferskate fisy’s gjin izer mei hannen brekke kin.
Guon bidde ek wol ris foar de minister om wiisheid.

IN BOER BIDT
Bidde liket fanselssprekkend te wêzen foar in grutte groep boeren. Tichteby de natuer wurdt ûnderfûn as tichteby God. Hoe’t it gers groeit witte jo net. Dat is in wûnder. Dêrom bidde jo. Guon bidde nofteren, mear yn’t algemien. En soms is dat yn’t Nederlânsk, ek al wurdt der Frysk praat! Mar dat komt troch de opfieding, dêr’t de gebeden yn’t Nederlânsk wienen. “Ik ga slapen, ik ben moe”, waard yn’t Nederlânsk opsein. Ik ha fan de kursus Leauwe yn Fryslân begrepen, dat it noch mar hûndert jier lyn is, dat de bibel yn’t Frysk beskikber kaam. Dochs sprekt de Geast alle talen……

Bidde kin ek op ‘e trekker, of yn ‘e stâl, in pear wurden sa tuskentroch, by in konkrete sitewaasje. Der binne ek dy’t hiel konkreet bidde. Foar it sliepen gean rinne jo de dei nochris by lâns en diele dat dan mei God. Jo telle jo segeningen en as jo earne mei sitte bidde jo om help. En dat wurdt dan ek wer jûn. Fansels giet alles net goed, mar jo bidde om krêft derby. It libben diele mei God jout ûntspanning, dêrnei kinne jo sliepe. It is oan God tabetroud en dat makket dat jo der net allinnich foar steane. De kwetsberheid wurdt dield mei God. As der in ko kealle hat en alles is goed gien, sizze jo tankjewol tsjin God. Of as it kuilen sûnder problemen ferrûn is: “tankjewol” tsjin God. Jo diele it deistich bestean mei God, fan wa’t jo ôfhinklik binne.

Hat it Frysk ynfloed op jo leauwen? Dat liket net sa, in Hollanner leaut dochs krekt sa? Alhoewol? Net knuffelje liket yn tiden fan Koroana hjir minder dreech, want dat dogge wy net safolle. In krêftich ‘Hoi’ is meastentiids genôch en in hân jaan is net sa nedich. Der is hjir ôfstân en romte yn letterlike, mar ek yn figuerlike sin en dat wolle wy graach bewarje. De rûge romte fan de Fryske greide, de dûkeljende ljip, de jeiende wolken, dat lege ljocht fine wy yn it wide Fryske lân. Dêr binne wy grutsk op, jo hawwe betrouwen, de piken fan de skries kamen ommers ek ûnder de ‘lockdown’ út it aai. It hieltyd oanpassen fan jo belied, omdat jo jo altyd oanpasse moatte oan it klimaat troch de wikseljende seizoenen, liket hjir minder dreech. It ymprovisearjende fermogen, dat in boer nedich hat tsjinoer de kwetsberheid fan de natuer, mar ek binnen de regeljouwing, makket him/har ta in ljip dy’t dûkelet, draait, fersoarget en ferdigenet en hieltyd mar troch giet mei tawijing en passy!

Koartom: it wide Fryske lân liket ek romte te jaan oan de wize fan libjen en leauwen. Ja, Frysk is in taal, in kultuer en in lânskip meielkoar, dus leauwe yn Fryslân is dochs in bytsje oars, mar mei deselde Hillige Geast.


TA BESLÚT

Ik ha de kursus Leauwe yn Fryslân mei wille folge;’ it hat my befêstige yn de romte dy’t ik hjir mei de minsken en harren taal ûnderfûn ha: ik fiel my hjir thús! Ik wol dêr Alex Riemersma, Liuwe Westra, Hinne Wagenaar en Tytsje Hibma hertlik tank foar sizze. De lêste twa dûbel, omdat se de begelieding by it skriuwen fan dit artikel foar har rekken naam hawwe.

De boeren dêr’t ik mei sprutsen ha: dankjewol foar jim iepenheid, jim unike wize fan minske wêzen: it liket wol ΅Boer neist God’! Ik winskje de lânbou yn alle hear en fear, dêr’t ik as doarpsdûmny op ferskate plakken oan preaun ha, in earlike takomst ta.

